Тэма 10: КУЛЬТУРА БЕЛАРУСІ Ў ПАЧАТКУ XX СТАГОДДЗЯ
План

1. Палітыка царызму ў Беларусі ў галіне культуры.

2. Развіццё літаратуры і мастацтва ў Беларусі.

3. Стварэнне легальнага беларускага друку і беларускіх выдавецтваў.

4. Школа і асвета ў Беларусі.

5. Навуковыя і культурна-асветніцкія ўстановы і таварыства.

Палітыка царызму ў Беларусі ў галіне культуры.

На рубяжы XIX—XX стст. на тэрыторыі Беларусі пражывала больш 6,5 млн. чалавек, у тым ліку 5,4 млн. беларусаў. Уступаючы ў новае стагоддзе, беларускі народ меў за плячыма нялёгкую спадчыну. Жорсткая русіфікатарская палітыка царызму і паланізатарская дзейнасць апалячаных паноў і касцёла, замаруджанасць і супярэчлівасць працэсу фарміравання беларускай нацыі, нізкі ўзровень нацыянальнай самасвядомасці народа, дэнацыяналізацыя інтэлігенцыі, рэжым выключных законаў, фактычная забарона беларускамоўнага друку, адсутнасць вышэйшых навучальных устаноў, бесперапынныя рэпрэсіі ў дачыненні да перадавых грамадскіх і культурных дзеячаў значна ўскладнялі развіццё і функцыяніраванне беларускай культуры. Для навуковага абгрунтавання сваёй асімілятарскай палітыкі царызм выкарыстоўваў ідэалогію «заходнерусізму». Яна адмаўляла існаванне беларускай нацыі. 3 прычыны забароны беларускамоўнага друку да пачатку XX ст. яшчэ не завяршыўся працэс складвання нацыянальнай літаратурнай мовы. Яна не прызнавалася і не дапускалася ні ў сістэме адукацыі, ні ў навуцы, ні ў грамадскіх і дзяржаўных установах, ні ў царкве і касцёле. Беларуская нацыя фарміравалася як сялянская ў сваёй аснове. Але рэлігійны раскол, антыбеларуская накіраванасць праваслаўнай («рускай») і каталіцкай («польскай») царквы, асімілятарская дзейнасць афіцыйнай школы, друку, дзяржаўных устаноў, беднасць і непісьменнасць вяскоўцаў замаруджвалі працэс нацыянальнага самаўсведамлення беларускага сялянства. Як антынацыянальная русіфікатарская або паланізатарская сіла ў пераважнай большасці сваёй у пачатку XX ст. па-ранейшаму выступала мясцовая інтэлігенцыя, выхаваная адпаведна праз рускую ці польскую школу.
Тым не менш, пачатак XX ст. быў важным этапам у працэсе фарміравання беларускай нацыі і яе культуры. Ён стаў часам нацыянальнага адраджэння: абуджэння самасвядомасці беларусаў; выхавання і згуртавання інтэлігенцыі, якая паступова ўсведамляла сябе арганічнай часткай гэтага народа; часам фарміравання сучаснай беларускай мовы; паскоранага развіцця беларускай літаратуры і іншых галін культуры. Магутны штуршок гэтаму руху дала рэвалюцыя 1905—1907 гг.
«Калі ў памятны 1905 г. зрабілася завіруха, — пісаў Янка Купала, — калі ў Расіі ў кожнага чалавека стала будзіцца душа да новага жыцця, да новага шчасця, то і ў беларуса будзіцца стала пачуццё свайго «я», стала лунаць доўга дрэмлючая думка, што і мы — людзі.» Мэтай нацыянальнага руху было адраджэнне занядбанага, афіцыйна непрызнанага «мужыцкага» этнасу, яго («хамскай» у вачах паноў і чыноўнікаў) мовы і культуры, барацьба за грамадскае прызнанне самога факта існавання беларускага народа і яго роўнасці з іншымі народамі.
Найбольш актыўнай сілай адраджэнцкага руху з'яўлялася сялянская і дробнашляхецкая па паходжанні інтэлігенцыя, а яго ідэйным, палітычным і арганізацыйным цэнтрам — газета «Наша ніва» (1906—1915 гг). З'яўленне легальнай нацыянальнай прэсы было вялікай рэвалюцыйнай заваёвай працоўных Беларусі. У «нашаніўскую пару» вырасла цэлая плеяда беларускіх паэтаў, пісьменнікаў, навукоўцаў — гісторыкаў, філолагаў, літаратуразнаўцаў, этнографаў, географаў, кадры беларускага настаўніцтва і духавенства, якія свядома працавалі ў кірунку адраджэння Беларусі.
Рэвалюцыя і нацыянальна-вызваленчая барацьба абумовілі духоўную актыўнасць народных мас, якія пацягнуліся да адукацыі, культуры, мастацтва. З'явіўся небывалы раней попыт на перыёдыку, мастацкую, палітычную і навукова-папулярную літаратуру. У гарадах і нават асобных вёсках пачалі стварацца культурна-асветніцкія суполкі, бібліятэкі, клубы, чытальні, аматарскія драматычныя гурткі, народныя хоры, танцавальныя калектывы. Вось як ахарактарызаваў гэта палітычнае і духоўнае абуджэнне пісьменнік і грамадскі дзеяч Зміцер Жылуновіч (Цішка Гартны): «Той размах, тая шыр ахапілі беларускі народ хвалямі самапазнання. Адначасова заварушыліся і гарады, і мястэчкі, і сёлы. Беларусь пакрылася нацыянальнымі, палітычнымі і сацыялістычнымі гурткамі, суполкамі і грамадамі; студэнты, вучні, інтэлігенцыя і, асабліва цікава, работнікі і сяляне — усе зазналі патрэбу часу і непазбежнасці ажыццяўлення выпхнутых ім задач: «Аслабаняй сябе з усіх бакоў і рві ланцугі ўсякага прыгону!» — гучаў бадзёры вокліч і спыняўся ў гушчы грамадскага жыцця беларускага народа. Рабілася дзіва з дзіў, тым больш, што беларускі нацыянальны рух глыбей усяго якраз запаў у слаі працоўнага народу, сялян і работнікаў, толькі вярхова датыркнуўся да інтэлігенцыі і буржуазіі. Выяўлялася, што першы прыклад робіць гісторыя, калі знізу чуецца голас, смела называючы рэчы сваімі імёнамі. Прычакаўся сапраўды беларускі народ, выяўляючы сабраныя вякамі скарбы свае захаванасці...»
Беларускі нацыянальна-культурны рух не адпавядаў настроям адміністрацыі і сустрэў праціўнікаў ва ўплывовым польскім і рускім асяроддзях. Ва ўмовах рэакцыі, наступіўшай пасля трэцячэрвеньскага перавароту, пачаліся ганенні на яго. Узмацніўся шавінізм у палітыцы самадзяржаўя, якое ігнаравала існаванне беларускага этнасу, далучаючы праваслаўных беларусаў да рускіх, а католікаў да палякаў. Сталыпін узвёў шавінізм у ранг афіцыйнай дзяржаўнай палітыкі. Актывізаваліся сілы, якія абаранялі расійскія інтарэсы на Беларусі. «Хочаш жыць з Расіяй, — пісаў у 1909 г. мясцовы русіфікатар А. Кавалюк, — падпарадкоўвайся яе законам і ўладзе, не хочаш — гладкай дарогі, а ўпартасць можна ўціхамірыць сілай». А «Белорусское обвдество» на чале з Л. Саланевічам, якое было правадніком палітыкі вялікадзяржаўнага шавінізму ў краі, ставіла сваёй галоўнай задачай «развіццё ў беларускай народнасці самасвядомасці на аснове рускай дзяржаўнасці».
Урад, праваслаўная царква і каталіцкі касцёл, афіцыйная школа і шавіністычны друк, рускія і польскія памешчыцка-клерыкальныя партыі і арганізацыі рэзка ўзмацнілі дзейнасць па асіміляцыі беларускага народа. Адраджэнцкі рух вымушаны быў абараняцца ад пераўзыходзячых сваёй эканамічнай і палітычнай магутнасцю рэакцыйных сіл. У гэтай барацьбе вырашалася дылема: быць ці не быць беларускай нацыі.
Першая сусветная вайна часова прыпыніла адраджэнцкі рух: спынілі сваю працу беларускія газеты і часопісы, выдавецтвы і арганізацыі. Пасля лютаўскай рэвалюцыі супраць яго адзіным фронтам выступілі вялікадзяржаўнікі ўсіх накірункаў: ад былых чарнасоценцаў да эсэраў і бальшавікоў.
Развіццё літаратуры і мастацтва ў Беларусі.

Найбольш поўна і яскрава беларускае нацыянальнае адраджэнне адлюстроўвалася ў мастацкай літаратуры. Пачатак XX ст. — асаблівы перыяд у яе развіцці. Калі папярэдняе стагоддзе характарызавалася замаруджанасцю, а часам і перарывістасцю працэсу станаўлення новай літаратуры, то разглядаемы этап — яе інтэнсіўным ростам, што было з'явай глыбока заканамернай, абумоўленай глыбокімі зменамі ў розных сферах жыцця грамадства. Рубяжом новага этапа ў гісторыі літаратуры з'явіліся падзеі 1905 г. Узнікшы на хвалі рэвалюцыйнай і нацыянальна-вызваленчай барацьбы, яна пераўтварылася ў вялікую грамадскую сілу і развівалася паскоранымі тэмпамі. Эпоха народнага абуджэння і ўздыму нацыянальнага пачуцця выклікала вялікую цягу да літаратурнай творчасці. Край, які на працягу некалькіх дзесяцігоддзяў не меў права пісаць і друкаваць на роднай мове, аказаўся вельмі багатым на таленты. Дзесяткі паэтаў, празаікаў і публіцыстаў далучыліся тады да творчай дзейнасці на роднай ніве. Менавіта тады раскрыліся геніі Янкі Купалы, Якуба Коласа, Максіма Багдановіча, яркія таленты Цёткі, Каруся Каганца, Алеся Гаруна, Цішкі Гартнага, Змітрака Бядулі, Максіма Гарэцкага, Канстанцыі Буйло і іншых. Яны ўзнялі літаратуру на якасна новы ўзровень у моўнамастацкіх, ідэйных і жанрава-стылявых адносінах.
Бурлівыя рэвалюцыйныя падзеі пачатку стагоддзя сфармавалі новы тып пісьменніка і паэта, цесна звязанага з жыццём і вызваленчай барацьбой народных мас—народнага барацьбіта, прарока праўды. Па сацыяльнаму становішчу гэта былі сельскія настаўнікі (Я. Колас, Цётка, Я. Журба, К. Буйло), дробныя служачыя (Ш. Ядзвігін, М. Багдановіч, М. Гарэцкі, Т. Леўчык, М. Галубок), таленавітыя самавучкі (Я. Купала, Ц. Гартны, А. Гарун, А. Гурло). Яны стварылі літаратуру глыбока дэмакратычную па характару, якая ішла з нетраў народнай душы, гаварыла пра народ і народу адрасавалася.
Рэвалюцыйная, адраджэнцкая эпоха пашырыла поле бачання беларускай літаратуры, яе тэматыку і праблематыку, узбагаціла новымі ідэямі, вобразамі, сюжэтамі і канфліктамі. Яна паставіла ў цэнтры літаратуры карэнныя пытанні пераўтварэння грамадства, нацыянальна-гістарычнага і культурнага развіцця Беларусі. Народ і рэвалюцыя, «пан і мужык», «зямля і воля», праца і капітал, грамадства і асоба, народ і інтэлігенцыя, лёс нацыянальнай мовы, літаратуры, культуры былі асноўнымі пытаннямі, якія хвалявалі бела рускіх пісьменнікаў і знайшлі адлюстраванне ў іх творах. Прыкметна пашырыліся і тэматычныя гарызонты літаратуры. У яе поле зроку, акрамя традыцыйнай тэмы вёскі, увайшлі тэмы жыцця рабочых (Ц. Гартны), інтэлігенцыі (М. Гарэцкі, 3. Бядуля).
У літаратуры з'явіўся новы герой — нястомны праўдашукальнік, абаронца інтарэсаў народа, смелы і стойкі барацьбіт, прапагандыст рэвалюцыйных ідэй. Лепшыя тагачасныя творы змаглі выказаць «свету» душу і пачуцці беларуса, яго імкненне да волі і шчасця, да роўнасці з іншымі народамі. Яны сцвярджалі высокі гонар простага чалавека, услаўлялі яго працу і барацьбу, паэтызавалі яго творчыя сілы, спачувалі народным пакутам.
Асабліва плённа развівалася паэзія, якая аказалася найбольш чуйным рэзанатарам грамадскага пульса і глыбінных зрухаў у духоўным жыцці народа. Паэзія ўжо доўгі час займала пануючае становішча ў беларускай літаратуры. I ў пачатку XX ст. яна ў многім вызначала змест літаратурнага працэса, але побач з ёй ужо паспяхова развівалася мастацкая проза, прыкметных поспехаў дасягнула драматургія.
Наватарства паэзіі заключаецца ў яе высокай грамадзянскасці, дзейсным гуманізме, пафасе сцвярджэння, здольнасці ўздымаць нацыянальныя пытанні на ўзровень агульначалавечых. Вершы Купалы, Коласа, Цёткі, Багдановіча, прысвечаныя абяздоленаму народу, маюць усе падставы заняць ганаровае месца сярод лепшых твораў сусветнай класікі, бо ім уласцівы выключная жыццёвая праўдзівасць і гуманістычная пранікнёнасць, яснасць і паўната ўвасаблення паэтычнай думкі, хоць кожны з паэтаў ішоў да народнай тэматыкі сваім Ішіяхам.
Цікавай і буйной фігурай на паэтычным небасхіле пачатку стагоддзя з'яўлялася Алаіза Пашкевіч (1876—1916 гг), вядомая ў рэвалюцыйных гуртках і літаратуры пад псеўданімам Цётка. Ужо ў 1906 г. пачалі нелегальна выходзіць яе зборнікі «Хрэст на свабоду» і «Скрыпка беларуская». Сваімі ўзрушана рэвалюцыйнымі і патрыятычнымі вершамі, адлюстраваўшымі яе няўтрымлівую натуру, яна здабыла асаблівую папулярнасць. Творы Цёткі выкарыстоўваліся арганізацыямі РСДРП у якасці адозваў, пракламацый, лістовак. Паэтэса памерла ад тыфу, арганізуючы дапамогу хворым на Лідчыне.
У пачатку XX ст. раскрываюцца паэтычныя таленты заснавальнікаў сучаснай беларускай літаратуры і літаратурнай мовы Я. Купалы (Івана Дамінікавіча Луцэвіча, 1882—1942 гг.) і Я. Коласа (Канстанціна Міхайлавіча Міцкевіча, 1882—1956 гг). Я. Купала стаў ідэолагам беларускага адраджэння. Ён з'яўляўся супрацоўнікам, а з 1914 г. — рэдактарам «Нашай нівы». Ужо першымі кнігамі сваіх вершаў «Жалейка» (1908 п), «Гусляр» (1910 г.), «Шляхам жыцця» (1913 г.) ён прыкоўвае да сябе ўвагу чытача.
Тады ж набывае папулярнасць сваімі творамі, што друкаваліся на старонках розных беларускіх выданняў і ў зборніках («Песні жальбы», «Апавяданні»), Якуб Колас.
Цішка Гартны (Зміцер Фёдаравіч Жылуновіч, 1887—1937 гг.) унёс у беларускую паэзію новую, пралетарскую тэму. Яго талент праявіўся ў апяванні нялёгкай долі, цяжкай працы, але высокай годнасці рабочага чалавека.
Галоўным матывам лірыкі Канстанцыі Буйло (Канстанцыі Антонаўны Калечыц) — чыстае і ўзнёслае каханне. Зборнік вершаў паэтэсы пад назвай «Курганная кветка» выйшаў у 1914 г.
Значна ўзбагаціў паэзію Максім Багдановіч (1891—1917 гг). Яго адзіны прыжыццёвы зборнік вершаў «Вянок» (Вільня, 1913 г.) з'яўляецца адной з вяршынь беларускай нацыянальнай лірыкі пачатку XX ст.
Лепшыя творы Купалы, Коласа, Багдановіча пракладвалі магістральныя шляхі беларускай паэзіі. У іх творчасці дасягнула кульмінацыйнага развіцця беларуская дакастрычніцкая паэма. Паэмы Я. Купалы «Курган», «Бандароўна», Я. Коласа «Сымонмузыка», М. Багдановіча «Максім і Магдалена» і «Страцімлебедзь» узнялі гэты жанр на якасна новую ступень.
У прозе ў той час працавалі Ядзвігін Ш., Я. Колас, 3. Бядуля, С. Палуян, Я. Лёсік і іншыя.
Вышэйшым дасягненнем беларускай драматургіі пачатку XX ст. былі п'есыЯ. Купалы «Паўлінка» і «Раскіданае гняздо». Шырокую вядомасць займела камедыя К. Каганца «Модны шляхцюк», у якой выведзены тып нацыянальнага нігіліста.
Пісьменнікі, паэты і драматургі пачатку стагоддзя садзейнічалі развіццю самасвядомасці народа. Дзякуючы іх творчасці беларуская літаратура ўсё больш упэўнена станавілася ўпоравень з больш сталымі і развітымі літаратурамі славянскага свету, уключалася ў еўрапейскі літаратурны працэс.
Культавае будаўніцтва ў пачатку XX ст. уступае свае ранейшыя пазіцыі, але захоўвае вялікае значэнне ў фарміраванні мастацкага аблічча населеных пунктаў Беларусі. Пераважная большасць касцёлаў была тады пабудавана ў стылі неаготыкі (у Вілейцы, Івянцы, Красным, Лагішыне, Міёрах, Полацку, Паставах, Ракаве, Рэчыцы), праваслаўных цэркваў — у псеўдарускім стылі (Пакроўскі сабор у Гродне). Касцёл Сымона і Алены (Чырвоны) у Мінску, царква — пахавальня князёў Мірскіх у Міры былі вырашаны ў неараманскім стылі.
Прыкметны ўплыў на фарміраванне неакласіцызму зрабілатворчасць мінскіх архітэкгараў Г. Гая і С. Гайдукевіча. У гэтым стылі былі выкананы даходныя дамы і будынак рэальнага вучылішча ў Гродне.
Самым распаўсюджаным жанрам беларускага жывапісу ў канцы XIX — пачатку XX ст. быў пейзаж. З'явіліся новыя імёны мастакоў-пейзажыстаў: Ф. Рушчыц, Г. Вейсенгоф, К. Стаброўскі, В. Бялыніцкі-Біруля і інш. На іх творчасць наклала адбітак вучоба ў перадавых рускіх мастакоў: Рушчыц вучыўся ў I. Шышкіна і А. Куінджы, К. Стаброўскі — у I. Рэпіна, С. Жукоўскі — у I. Левітана.
Яны не цураліся і прагрэсіўных дасягненняў французскіх імпрэсіяністаў, якія прынеслі ў жывапіс святло і паветра, і творчасці польскіх мастакоў, якія, як правіла, адзначаліся высокай культурай колеравага рашэння, падкрэсленай дэкаратыўнасцю і лаканізмам кампазіцыйнай пабудовы.
Аўтарам шматлікіх эмацыянальна выразных пейзажаў быў прафесар жывапісу Фердынанд Рушчыц (1870—1936 гг), ураджэнец Ашмянскага павета Віленскай губерні. Вялікім прафесійным майстэрствам вызначаюцца яго творы «Зямля», «Стары млын», «У свет», «Эмігранты», у якіх гучаць і сацыяльныя матывы. Жывапісная спадчына Рушчыца вельмі вялікая — шмат яго эцюдаў і карцін захоўваецца ў музеях Беларусі, у Вільні, Львове, Варшаве, Кракаве.
Істотна ўзбагаціла беларускі жывапіс творчасць Генрыха Вейсенгофа. Пачэснае месца сярод майстроў пейзажа належыць С. Жукоўскаму, К. Стаброўскаму. Адной з яркіх старонак беларускага пейзажнага жывапісу першай паловы XX ст. з'яўляецца творчасць ураджэнца Магілёўшчыны Вітольда Бялыніцкага-Бірулі (1872—1957 гп). Найбольш вядомымі яго палотнамі, створанымі ў пачатку XX ст. з'яўляюцца «Вечныя снягі», «Веснавы снег», «Восень», «Зімовы пейзаж» і інш. У 1908 г. яму было прысвоена званне акадэміка жывапісу. Лёс гэтых мастакоў склаўся такім чынам, што большую частку свайго жыцця яны вымушаны былі правесці ўдалечыні ад Радзімы. Аднак у творчасці іх пераважалі беларускія матывы.
Буйнейшымі прадстаўнікамі тэматычнай карціны і партрэтнага жанру ў беларускім жывапісе пачатку XX ст. былі Юдаль Пэн (1854—1937 гп), які стварыў цэлую галерэю тыповых вобразаў яўрэйскіх рамеснікаў, Якаў Кругер, Леў Альпяровіч і інш. У графіцы працавалі С. Богуш-Сестранцэвіч, К. Кастравіцкі, А. Каменскі. У гістарычным жанры на рубяжы 1910—20-х гадоў працаваў Язэп Драздовіч. Ён стварыў графічную серыю «Старажытная будоўля на Беларусі», партрэты полацкіх князёў.
У Віцебску нарадзіўся, правёў некаторыя перыяды свайго жыцця і прысвяціў сваёй Радзіме нямала карцін («Я і вёска», 1911 г; «Над Віцебскам», 1914 г; «Імяніны», 1915 г, і інш.) Марк Шагал (1887—1985 гг.), эміграваўшы пасля рэвалюцыі і атрымаўшы за мяжой сусветную вядомасць.
У той час, калі ў свецкім жывапісе пачатку XX ст. смела і хутка развіваліся наватарскія тэндэнцыі і напрамкі, культавы жывапіс у большай ступені працягваў заставацца ў рэчышчы акадэмічнага мастацтва з яго сухой і халоднай інтэрпрэтацыяй кананічных сюжэтаў. Манументальныя роспісы, вытрыманыя ў такім духу, з'явіліся ў многіх культавых пабудовах на тэрыторыі Беларусі пры аднаўленні іх інтэр'ераў: у Троіцкім касцёле г.п, Рось Ваўкавыскага раёна, у царкве г. Докшыцы, Праабражэнскай царкве г. Чашнікі, касцёле в. Суботнікі Іўеўскага раёна.
Стварэнне легальнага беларускага друку і беларускіх выдавецтваў.

Якасныя змены адбыліся ў пачатку XX ст. у друку. 1905 г. адмяніў папярэднюю цэнзуру, знішчыў манаполію казённага друку і рускамоўных выданняў. Адкрылася магчымасць для з'яўлення перыёдыкі дэмакратычнага і ліберальнага накірункаў на ўсіх мясцовых мовах — беларускай, літоўскай, польскай, яўрэйскай. У выніку колькасць газет і часопісаў, што выдаваліся на Беларусі, у 1906 г. вырасла ў 4 разы ў параўнанні з 1900 г. і дасягнула 60 назваў, а ў 1914 г. — 109 органаў перыёдыкі (74 з іх выходзілі ў Вільні, у тым ліку 3 на беларускай, 13 на літоўскай, 12 на яўрэйскай, 28 на польскай мове).
Легалізацыя беларускага друку і адмена забароны перыядычных выданняў на беларускай мове былі важнай уступкай, вырванай народнымі масамі ў ходзе рэвалюцыі. У 1906г. сталі выходзіць першыя легальныя беларускія газеты «Наша доля» і «Наша ніва». На чале выдання «Нашай долі» стаялі браты Іван і Антон Луцкевічы. Дзейны ўдзел у рэдакцыі бралі Аляксандр Уласаў і Вацлаў Іваноўскі. Усе яны — выдатныя дзеячы беларускага адраджэння пачатку XX ст. Газета прызначалася «для сельскага і гарадскога рабочага люда». Але праіснавала яна толькі некалькі месяцаў і была забаронена за антыўрадавую накіраванасць. Пяць з шасці яе нумароў, пабачыўшых свет, былі канфіскаваны паліцыяй, а рэдактар прыгавораны да турэмнага зняволення. Тым не менш «Наша доля» пакінула прыкметны след у гісторыі грамадскай думкі і беларускай літаратуры. На яе старонках дэбютавалі Я. Колас, Цётка (А. Пашкевіч), Ядзвігін Ш. (Антон Лявіцкі).
310 лістапада 1906 г. у Вільыі пачала выходзіць штотыднёвая грамадска-палітычная, навукова-папулярная і літаратурна-мастацкая газета «Наша ніва». Арганізавалі выданне і кіравалі ім лідэры Беларускай Сацыялістычнай Грамады Іван і Антон Луцкевічы і Аляксандр Уласаў, які быў яе афіцыйным рэдактарам. У 1914 г.ягозмяніў на гэтай пасадзе Янка Купала. «Наша ніва» арыентавалася галоўным чынам на сялянства і сельскую інтэлігенцыю, дробных служачых і рабочых. Для многіх тысяч беларусаў яна стала першай газетай, прачытанай імі, першай крыніцай ведаў, выкладзенай на іх мове. Сваю першачарговую задачу «Наша ніва» бачыла ў барацьбе за ўсебаковае нацыянальнакультурнае адраджэнне беларускага народа. У праграмным артыкуле, які адкрываў першы нумар газеты, рэдакцыя абвяшчала, што будзе «старацца, каб усе беларусы, што ня ведаюць, хто яны ёсць, — зразумелі, што яны беларусы і людзі, каб пазналі сваё права...»
«Наша ніва» паслядоўна выкрывала асімілятарскую палітыку царызму і памешчыцка-клерыкальных партый і груповак на Беларусі, пратэставала супраць рэлігійнага падзелу беларускага народа на «рускіх» і «палякаў», абараняла яго права развіваць нацыянальную культуру, карыстацца роднай мовай, адстойвала ідэю нацыянальна-культурнай аўтаноміі для Беларусі, патрабавала ўвядзення мовы карэннага насельніцтва ў школу і культавыя ўстановы, пераходу іх на беларускія нацыянальныя пазіцыі. Газета знаёміла чытачоў з гісторыяй краю, яго культурнымі і мастацкімі каштоўнасцямі, норавамі і бытам народа. На яе старонках змяшчаліся навуковыя артыкулы, практычныя парады па сельскай гаспадарцы, медыцыне. Папулярнасць газеты паступова расла. Яна мела сотні карэспандэнтаў з усіх куткоў Беларусі.
«Наша ніва» згуртавала вакол сябе лепшыя беларускія сілы, на працягу васьмі гадоў была цэнтрам літаратурнага жыцця Беларусі. На яе старонках пачалі сваю творчасць і атрымалі пуцёўку ў вялікую літаратуру амаль усе значныя беларускія пісьменнікі і паэты. У ёй супрацоўнічалі Цётка, Ядзвігін Ш., Я. Купала, Я. Колас, М. Багдановіч, М. Гарэцкі, А. Гурло і інш. Археолаг па прафесіі, Іван Луцкевіч заснаваў пры рэдакцыі газеты Беларускі нацыянальны музей — багатую скарбніцу помнікаў даўніны. Пры газеце дзейнічала кніжнае выдавецтва.
За публікацыю вострапалітычных матэрыялаў асобныя нумары «Нашай нівы» канфіскоўваліся. Газету забаранялася чытаць настаўнікам і вучням, паштовым служачым, вайскоўцам і паліцэйскім. Субсідзіраваная руская прэса і польскія перыядычныя друкаваныя органы цкавалі яе. У 1915 г. у сувязі з набліжэннем фронту да Вільні газета спыніла сваё існаванне, адыграўшы выдатную ролю ў справе кансалідацыі беларускай нацыі, развіцці яе мовы і культуры.
У 1913 г. у Вільні пачала выдавацца беларускамоўная каталіцкая газета «Віеlarus»,у 1916 г. пад рэдакцыяй В. Ластоўскага было наладжана выданне газеты «Гоман». Аднак дамінуючым на Беларусі па-ранейшаму быў рускамоўны друк. 1905 г. мала што змяніў у гэтым. Цэлы шэраг газет— «Окраины России», «Минское слово», «Виленский вестник», «Белорусская жизнь», потым «Северо-Западная жизнь», часопіс «Крестьянин» і інш. былі актыўнымі праваднікамі вялікадзяржаўна-манархічнай палітыкі на Беларусі. Яны вялі шырокую прапаганду супраць беларускага нацыянальнага руху і яго органа — «Нашай нівы», абвінавачваючы іх у сепаратызме, у якім бачылі вялікую небяспеку для «адзінай і недзялімай Расіі». Так, газета «Белорусская жнзнь» заклікала беларусаў засвойваць рускую мову, а сваю родную «пакінуць гісторыі». У кожным нумары яна друкавала паклёпніцкія матэрыялы і даносы супраць «Нашай нівы». Не адставала ад яе «Мннское слово».
Не меншую варожасць да беларускага нацыянальнага руху праяўлялі органы польскіх памешчыцка-клерыкальных партый і груповак, якія глядзелі на заходнія губерні як на правінцыю Вялікай Польшчы, — «КІІгіег Іліешкісі», «Оопіес дуііспбісі», «Рггуіасіеі» і інш. Гэтыя выданні, як і ўрадавыя, і чарнасоценныя рускія, адмаўлялі існаванне беларускай нацыі, мовы і культуры. Іх цалкам задавальняла ўрадавая палітыка раскола беларускага этнасу па веравызнанні на «рускіх» і «палякаў».
«Наша ніва» пэўны час была адзіным перыядычным друкаваным органам на беларускай мове. 3 часам з'явіліся першыя часопісы: дзіцячы — «Лучынка», сельскагаспадарчы — «Саха», сатырычны — «Крапіва», літаратурна-публіцыстычны альманах «Маладая Беларусь», літаратурныя зборнікі тыпу «Беларускага календара» і інш.
Узнікаюць і разгортваюць дзейнасць выдавецкія суполкі «Загляне сонца і ў наша аконца» у Пецярбургу, «Наша хата», «Палачанін» у Вільні, «Саха», «МінчуІЫ у Мінску. Важную ролю ў развіцці беларускага нацыянальна-культурнага руху і пашырэнні нацыянальнай асветы адыграла дзейнасць кнігавыдавецкай суполкі «Загляне сонца і ў наша аконца», заснаванай ў 1906 г. у Пецярбургу па ініцыятыве Б. Эпімаха-Шыпілы. Яна паклала пачатак сістэматычнаму выданню беларускамоўнан мастацкай літаратуры, школьных падручнікаў, навукова-папулярных брашур.
Беларускамоўныя кнігі выдаваліся тады пераважна за межамі сучаснай Беларусі — у Пецярбургу, Вільні, а таксама за мяжой. За 1901—1917 гг. улічана 245 кніг агульным накладам у некалькі соцен тысяч экзэмпляраў. Асноўную частку кніжнай прадукцыі забяспечвалі выдавецтвы «Загляне сонца...» і «Нашай нівы». Дзякуючы ім беларускі народ пазнаёміўся з творамі В. Дуніна-Марцінкевіча, Ф. Багушэвіча, Цёткі, Я. Купалы, Я. Коласа, М. Багдановіча, К. Каганца, Ц. Гартнага, А. Гаруна, 3. Бядулі, К. Буйло і многіх іншых паэтаў, празаікаў і драматургаў.
Школа і асвета ў Беларусі.

У канцы XIX ст. Беларусь адставала ад цэнтральных губерняў Расіі ў развіцці народнай адукацыі. Гэта было абумоўлена яе агульным сацыяльна-эканамічным і культурным адставаннем, але найперш мэтанакіраванай русіфікатарскай палітыкай царызму, які ў апошнюю чаргу і толькі пры крайняй неабходнасці клапаціўся аб развіцці адукацыі і пісьменнасці нярускіх ускраін імперыі. Па даных перапісу 1897 г., у Еўрапейскай Расіі пісьменныя складалі 30% агульнай колькасці насельніцтва, а на Беларусі — толькі 25,7%. Найбольш непісьменнай часткай народа з'яўлялася яго самая шмат лікая катэгорыя — сяляне, 90% якіх не ўмела чытаць і пісаць. 90% дасягала колькасць непісьменных і сярод жанчын.
Патрэбы развіцця капіталізму дыктавалі неабходнасць шырокай падрыхтоўкі пісьменных работнікаў і адукаваных спецыялістаў. Але сістэма народнай асветы, якая склалася ў Расійскай імперыі яшчэ ў сярэдзіне XIX ст., ужо не адпавядала патрабаванням часу і таму паўстала неабходнасць яе рэформы і дэмакратызацыі.
На рубяжы XIX — XX стст. рэзка вырасла колькасць пачатковых школ. Пачатювую адукацыю давалі народныя і гарадскія вучылішчы, якія адносіліся да Міністэрства народнай асветы, а таксама царкоўнапрыходскія школы і школы пісьменства, якія адносіліся да царкоўнага ведамства. Царкоўныя школы выклікалі вялікую незадаволенасць насельніцтва. Царква лічыла галоўнай задачай школы рэлігійнае і вернападданніцкае выхаванне, а не ўзбраенне ведамі. Сетка школ царкоўнага ведамства, дасягнуўшы найбольшага развіцця напярэдадні рэвалюцыі 1905—1907 гг. (на 1 студзеня 1905 г. на Беларусі было каля 5 тыс. царкоўных школ), з 1906 г. пачала скарачацца. Яна замянялася народнымі вучылішчамі двух тыпаў (з трох- і пяці-, шасцігадовым тэрмінам навучання). Гэтыя школы давалі больш грунтоўныя веды. У 1905—1914 гг. іх колькасць павялічылася больш чым у тры разы і дасягнула 4784 вучылішчаў.
Ролю павышанай пачатковай школы для «сярэдніх» слаёў насельніцтва —дробнай буржуазіі, рамеснікаў, служачых, ганддяроў, дробнай шляхты — выконвалі гарадскія вучылішчы. 3-за іх абмежаванай колькасці і доўгага 6-гадовага тэрміну навучання доступ да іх дзецям працоўных быў абмежаваны. Тым не менш, гэтыя тыпы навучальных устаноў карысталіся папулярнасцю і іх колькасць за 1905—1914 гг. узрасла з 39 да 82. Праўда, гарадскія вучылішчы не давалі завершанай адукацыі. Толькі дзеці заможных бацькоў пасля дадатковай аплаты за падрыхтоўку па шэрагу прадметаў маглі паступіць у настаўніцкія інстытуты ці гімназіі.
Сярэднюю адукацыю давалі гімназіі, чый атэстат адкрываў доступ ва універсітэты; рэальныя вучылішчы, выпускнікі якіх мелі права паступаць у тэхнічныя інстытуты; духоўныя і ваенныя сярэднія і вышэйшыя школы. У 1914 г. на Беларусі было 122 урадавыя і прыватныя сярэднія вучэбныя установы, у якіх навучалася 31 тыс. чалавек. Большасць вучняў былі дзецьмі шляхты, чыноўнікаў, духавенства, гарадской буржуазіі і заможных сялян. Для дзяцей рабочых і сялян сярэднія школы былі цяжкадаступнымі з-за высокай аплаты за навучанне. 

У сетцы сярэдніх спецыяльных вучэбных устаноў у пачатку XX ст. галоўнае месца па колькасці займалі настаўніцкія семінарыі, якія рыхтавалі настаўнікаў для пачатковых школ. У 1905 г. на Беларусі было 4 настаўніцкія семінарыі: у Маладзечне, Полацку, Нясвіжы, Свіслачы. У 1909—1916 гг. было адкрыта яшчэ 5: у Рагачове, Оршы, Барысаве, Гомелі і Бабруйску. Паляпшэнню падрыхтоўкі настаўніцкіх кадраў спрыяла адкрыццё ў 1910—1914 гг. настаўніцкіх інстытутаў у Віцебску, Магілёве і Мінску. Яны не з'яўляліся вышэйшымі навучальнымі установамі, аднак праграма навучання ў іх была шырэйшая, чым у семінарыях. Яны выпускалі настаўнікаў для пачатковых школ павышанага тыпу. Настаўнікаў жа для гарадскіх вучылішчаў і сярэдніх школ на Беларусі не рыхтавалі. Іх прысылалі з Масквы, Пецярбурга, Кіева.
Пасля пераводу ў 1864 г. Горы-Горацкага земляробчага інстытута (Магілёўская губерня) у Пецярбург на Беларусі не засталося вышэйшых навучальных устаноў, хоць патрэба ў іх была вялікая. Яна дыктавалася развіццём эканомікі і культуры і працэсам нацыянальнага адраджэння. Амаль усе губернскія гарады ў пачатку XX ст. выказвалі жаданне мець у сябе ВНУ. Асабліва актыўна гэтае пытанне абмяркоўвалася грамадскасцю Мінска. Але ўлады тармазілі яго рашэнне. Абгрунтоўваючы сваё адмаўленне, мінскі віцэ-губернатар заявіў у 1903 г: «У Мінску і без таго моцны рэвалюцыйны настрой сярод моладзі». А міністр асветы Л. Касо адказаў на гэты конт у 1913 г, што адкрыццё універсітэта на Беларусі — справа няспешная і не так хутка настане яе чарга. У 1911 г. у Віцебску было адкрыта аддзяленне Маскоўскага археалагічнага інстытута. Вышэйшую адукацыю беларусы атрымлівалі ў Маскве, Пецярбургу, Кіеве і іншых універсітэцкіх цэнтрах Расіі.
Нягледзячы на пэўныя рэформы ў галіне асветы, напярэдадні першай сусветнай вайны яна не паспявала за хуткай плынню жыцця.
У процілегласць дзяржаўнай школьнай палітыцы на Беларусі развіваўся грамадска-педагагічны рух, які праявіў сябе як асобны накірунак нацыянальна-вызваленчага руху. Пытанні народнай адукацыі з пачатку стагоддзя перайшлі ў сферу палітыкі, сталі прадметам вострых палітычных дыскусій.
У той час на Беларусі плённа працавалі рускія педагогі-даследчыкі і практыкі, якія ўнеслі значны ўклад у развіццё асветы. Падрыхтаваныя ў расійскіх універсітэтах і накіраваныя ў Паўночна-Заходні край з высакароднай мэтай асветы «адсталага і забітага» карэннага насельніцтва, яны выконвалі сацыяльна-палітычны заказ урада і нярэдка, вольна ці нявольна, рабіліся праваднікамі русіфікатарскай палітыкі, адмаўлялі за беларускім народам права на самастойнае развіццё, на сваю нацыянальную культуру, мову, асвету. Нежаданне мясцовага школьнага начальства і настаўніцтва ўлічваць інтарэсы карэннай нацыі не адпавядала мэтам і задачам нацыянальнага адраджэння Беларусі і стварэнню нацыянальнай сістэмы адукацыі.
Асновы беларускай нацыянальнай школы заклалі відныя дзеячы гэтага адраджэння: стваральнікі першага беларускага буквара XX ст. В. Іваноўскі і К. Каганец, нястомная прапагандыстка навучання на нацыяыальнай мове, заснавальніца беларускамоўных школ, аўтарка беларускіх вучэбна-педагагічных кніг А. Пашкевіч, Янка Купала, Якуб Колас, М. Багдановіч, В. Ластоўскі, С. Палуян, Я. Лёсік, браты Антон і Іван Луцкевічы, Б. Тарашкевіч. У пачатку XX ст. пачаў сваю педагагічную дзейнасць таленавіты настаўнік і вучоны-педагог, аўтар вучэбных кніг для беларускіх дзяцей Я. Колас. За ўдзел у падрыхтоўцы і правядзенні нелегальнага з'езда настаўнікаў Мінскай губерні (1906 г.) ён быў затрыманы паліцыяй, звольнены з настаўніцкай пасады і пэўны час знаходзіўся пад наглядам. Барацьба нацыянальна-дэмакратычных сіл за беларускую школу садзейнічала абуджэнню беларускага народа.
На развіццё навукі на Беларусі ў пачатку XX ст. адмоўна ўплывала адсутнасць уласных вышэйшых навучальных устаноў і даследчыцкіх цэнтраў. Нявырашанасць гэтай хворай для беларускай навукі праблемы прыводзіла да таго, што таленавітыя вучоныя — ураджэнцы Беларусі вымушаны былі жыць і працаваць па-за межамі Радзімы (палеантолаг У. Кавалеўскі, біёлаг П. Гаранінаў, санскрытолаг К. Касовіч, фізік і хімік Э. Урублеўскі, акадэмік-філолаг Я. Карскі, прафесар-гісторык М. Доўнар-Запольскі і інш.) Так, высокаадукаваны вучоны Браніслаў Эпімах-Шыпіла, які ведаў больш 20 моў, у тым ліку санскрыт, працаваў выкладчыкам рьжска-каталіцкай духоўнай акадэміі ў Санкт-Пецярбургу. Яго пецярбургская кватэра стала цэнтрам беларускага нацыянальнага жыцця ў тагачаснай сталіцы Расійскай імперыі. Яму належыць вялікая заслуга ў згуртаванні і выхаванні свядомай беларускай моладзі, якая апынулася ў сталіцы. Вучоны быў адным з заснавальнікаў выдавецкай суполкі «Загляне сонца і ў наша аконца». Яго па праву называюць патрыярхам беларускага адраджэння.
Беларуская нацыянальная навука ў перыяд капіталізму была пераважна гуманітарная, развіваліся перш за ўсё этнаграфія, філалогія, фалькларыстыка. На схіле XIX ст. Беларусь, беларусы становяцца аб'ектам павышанай цікавасці вучоных. У пачатку нашага стагоддзя даследаванні мовы, светапогляду, фальклору, веравызнанняў, этнічных межаў, сямейнага і грамадскага быту, народнага мастацтва, адзення, жылля, прыладаў працы вялі Е. Раманаў, М. Нікіфароўскі, 1. Сербаў, А. Сержпутоўскі, У. Дабравольскі, А. Багдановіч, Я. Карскі, М. Доўнар-Запольскі і інш. Імі былі сабраны і апублікаваны унікальныя па багаццю і навуковай вартасці матэрыялы пра мову і духоўную культуру нашых продкаў, якія насуперак афіцыйным устаноўкам аб'ектыўна засведчылі факт існавання самастойнага беларускага этнасу.
Найбольшым укладам у даследаванне мовы беларусаў з'явіліся працы ўраджэнца Гродзеншчыны Яўхіма Карскага (1860— 1931 гг). Імя гэтага выдатнага філолага, заснавальніка беларускага мовазнаўства, этнографа, палеографа і фалькларыста і сёння добра вядома ва ўсіх славянскіх краінах і асяродках славянскай культуры свету. На працягу 48 год навуковай дзейнасці ім напісана звыш 700 прац па славістыцы, беларусістыцы, русістыцы. Першым і адзіным сярод беларусаў у дакастрычніцкі перыяд Карскі быў удастоены звання членакарэспандэнта (з 1901 г.) і акадэміка (з 1916 г.) Расійскай Акадэміі навук. Яго фундаментальная трохтомная праца «Беларусы» (1903—1922 гг.) з'яўляецца сапраўднай энцыклапедыяй беларусазнаўства. На аснове аналіза сабранага фактычнага матэрыялу Карскі паказаў у ёй, што беларускі народ існуе як нацыянальная адзінка, што ён мае, як і іншыя народы, сваю старажытную культуру, багатую мову, бытавыя традыцыі і бяздонную крыніцу вуснапаэтычнай народнай творчасці. Ён фундаментальна абгрунтаваў самастойнасць беларускай мовы ў сям'і іншых славянскіх моў, вызначыў тэрытарыяльныя межы яе распаўсюджання і склаў адпаведную карту. Апрача навуковага, працы Я. Карскага мелі вялікае значэнне для фармавання нацыянальнай самасвядомасці беларусаў і іх прызнання з боку іншых народаў. Спадчына вучонага і ў наш час не страціла сваёй навуковай каштоўнасці.
Важкі ўклад у развіццё беларускай гістарычнай навукі ў пачатку XX ст. зрабіў М. В. Доўнар-Запольскі (1867—1934 гг.)— адзін з пачынальнікаў нацыянальнай гістарыяграфіі. За сваё жыццё ён апублікаваў болын за 150 навуковых прац па сацыяльна-эканамічнай гісторыі Беларусі і Літвы, дзекабрысцкаму руху, беларускай этнаграфіі, фалыслору і літаратуры. Актыўны дзеяч нацыянальнага адраджэння В. Ластоўскі стаў першым беларускім гісторыкам, які пісаў пра Беларусь і для беларусаў (на іх роднай мове). У 1910 г. ён выдаў «Кароткі нарыс гісторыі Беларусі». Новым у гэтай працы было тое, што беларускі народ паказаны не толькі як аб'ект гісторыі, залежны ад волі суседзяў, але і як суб'ект — творца свайго лёсу. На ніве гістарычнай навукі, краязнаўства ў пачатку XX ст. працавалі А. Сапуноў, Я. Арлоўскі. Археалагічныя раскопкі на тэрыторыі Беларусі вялі У. Завітневіч, В. Шукевіч і інш.
Вучоныя сілы Беларусі групаваліся ў розныя навуковыя таварыствы: навуковыя архіўныя камісіі ў Віцебску і Смаленску, царкоўна-гісторыка-археалагічны камітэт у Мінску, «Таварыства вывучэння Беларускага краю» у Магілёве. У Гродне, Мінску, Вільні ўзніклі тады музеі.
Навуковыя і культурна-асветніцкія ўстановы і таварыства.

У пачатку XX ст. на Беларусі дзейнічала больш за 50 навуковых і культурна-асветніцкіх таварыстаў, у тым ліку аддзяленне Маскоўскага археалагічнага інстытута, Мінскае таварыства аматараў прыродазнаўства этнаграфіі і археалогіі. У гэты час пачалі друкаваць свае даследаванні гісторыкі М. Доўнар-Запольскі, В. Ластоўскі. Яшчэ адной падзеяй з'явіліся праца Я. Карскага па філалогіі, этнаграфіі, беларускай мове і літаратуры, гісторыі "Беларусы", фізічныя даследаванні Я. Наркевіча-Ёдкі, Я. Сняткова, А. Садоўскага.
На рубяжы стагоддзяў у грамадскім жыцці ўсё большую ролю ігралі прафесійныя, навуковыя, грамадскія таварыствы, саслоўныя і прафесійныя клубы. Ва ўсіх губернскіх і некаторых павятовых гарадах дзейнічалі дваранскія клубы, прафесійныя аб'яднанні, дзе праходзілі святочныя сустрэчы, праводзіліся літаратурныя, музычныя вечары. Існавалі прафесійныя аб'яднанні медыкаў, чыгуначнікаў, гандляроў, служачых прамысловых прадпрыемстваў, яўрэйскія клубы лавачнікаў.
У большасці гарадоў дзейнічала дабрачыннае "Усерасійскае таварыства імператрыцы Марыі Фёдараўны", якое збірала сродкі на правядзенне культурна-масавых мерапрыемстваў, падтрымку беднай вучнёўскай моладзі.
У Гродне і некаторых іншых гарадах былі створаны народныя дамы, у якіх працавалі бібліятэкі, праводзіліся публічныя лекцыі, забаўляльныя мерапрыемствы. Культурнае жыццё гарадскога насельніцтва падкрэслівала саслоўную, прафесійную, сацыяльную дыферэнцыяцыю ў грамадстве. Культурная, грамадская дзейнасць з'яўлялася прывілеяй заможнай часткі насельніцтва. Грамадскае жыццё беднаты, рамеснікаў, рабочых было звязана з вуліцай, карчмой, рынкам.

